
Or da l’archiv cirquital 
dal circul da Razén
En il rom da las festivitads tschien-
tenaras dal Signuradi da Razén 
ha Pierino Casutt referì a Domat. 3

Center da sanadad 
Engiadina Bassa
Verena Schütz dal post da cusse-
gliaziun ha preschentà a Scuol ils 
basegns dals attempads. 6

Giuseppina Aubry
 � (anr/sr) «Bien di co vai?» ha-

vein nus dumandau quella ga 
Giuseppina Aubry-Cadruvi ch’ha 
raquintau empau ord sia veta. La 
dunna da prest 35 onns viva cun 
siu um Joel ed ils affons Ava Lina 
e Jon Loui a Sevgein nua ch’ei bar-
deglian prest en casa nova. Esser 
mumma, casarina e flurista cum-
binescha ella senza problems e 
tuts ein cuntents. Alla anr ha Au-
bry-Cadruvi tradiu dabia ord sia 
veta ch’ei interessanta e varionta. 
Nus havein era discurriu dil di 
dalla mumma, da regals etc.

Premi svizzer da musica per  
«Ils Fränzlis da Tschlin»

 � (rtr) Grond’onur per Ils Fränz-
lis da Tschlin, els vegnan un-
drads cun il Premi svizzer da la 
musica. Ensemen cun 13 ulte-
riurs premiads pon els prender 
encunter il settember quest im-
purtant premi da l’Uffizi federal 
da cultura.  Il premi principial 
«Grand Prix Musik 2019» va al 
duo «Cod.Act» da Le Locle.

Mintg’onn onurescha l’Uffizi 
federal da cultura 14 persunali-
tads u furmaziuns da musica cun 
il Premi svizzer da la musica. Ils 
premis, dotads cun 25 000 francs, 
han l’intent d’undrar e renconu-
scher las prestaziuns musicalas 
extraordinarias ed innovativas. 
La novitad ch’els vegnian pre-
miads cun in tal premi ha fatg 
surstar ed ha commuventà Ils 
Fränzlis, uschia Domenic Janett. 
Els n’hajan betg fatg quint cun 
ina tala undrientscha ed hajan 
uschia tant pli plaschair da quel-
la renconuschientscha federala.

Cun strusch quarant’onns è la 
furmaziun anc relativ giuvna. E 
tuttina è gia la terza generaziun 
dals Janetts activa. Madlaina, 
Cristina ed Anna Staschia, las fi-
glias da Curdin e Domenic Janett 
– els tschintg furman Ils Fränzlis 

dad oz. Dapi il 2014 surdat l’Uf-
fizi federal da cultura in premi 
per la scena da musica svizra. 
Cun il «Grand prix Musik» ed ils 
14 premis da musica vulan ins 
undrar interprets e furmaziuns 
sur tut las spartas da musica. En 
il focus per la surdada 2019 è sta-
da la musica electronica, inter-
pretada e cumponida en differen-
tas furmas.

Il premi principal, dotà cun 
100 000 francs, va quest onn als 
dus frars André e Michael Décos-
terd da Le Locle. Sco duo Cod.
Act sa movan els en il sectur d’art 
da tun. Els creeschan produc-
ziuns da musica en moda electro-
nic-acustica en cumbinaziun cun 
projecziuns da figuras e furmas 
digitalas. Els preschentan lur art 
a festivals sin l’entir mund ed han 
gia pudì retschaiver numerus 
premis per lur lavur.

Ils ulteriurs Premis svizzers da 
la musica van a Bonaventure – 
Soraya Lutangu, D’incise – Lau-
rent Peter, Pierre Favre, Béatrice 
Graf, Michael Jarrell, Kammeror-
chester Basel, KT Gorique, Les 
Reines Prochaines, Rudolf Lutz, 
Björn Meyer, Andy Scherrer, Sebb 
Bash e Marco Zappa.

Ils Fränzlis da Tschlin cun Domenic, Anna Staschia, Cristina, Madlaina e 
Curdin Janett. MAD

«Catscha speciala ei secumprovada»
Il president dils catschadurs Robert Brunold ei perschuadius dalla catscha speciala

DA HANS HUONDER / ANR

 � Dumengi’ad otg decida il 
pievel davart l’iniziativa per 
 abolir la catscha speciala. Il 
president dall’Uniun cantunala 
dils catschadurs da patenta dil 
Grischun, Robert Brunold da 
Sursaissa, ei perschuadius 
ch’ei drova era egl avegnir ina 
catscha speciala.  Dapi che la 
catscha speciala ei vegnida intro-
ducida avon biebein 30 onns 
sparta ella ils meinis ed ei aschida-
dir in politicum omnipresent el 
ravugl dils catschadurs. Mo era 
biars buca catschadurs ein s’expri-
mi ils davos onns davart quella 
catscha che vegn exequida min-
tgamai il november e december. 
Pil president dils catschadurs gri-
schuns, Robert Brunold, ei quella 
catscha indispensabla: «La ca-
tscha cun duas parts ei secumpro-
vada ils davos biebein 30 onns. 
Senz’ella fuss la populaziun da 
tscharvas aunc bia pli gronda che 
quei ch’ell’ei gia.» Per el dat ei mo 
in’alternativa tier la catscha spe-
ciala: «Sch’ella vegn scumandada 
vesel jeu negin’autra pusseivladad 
da regular las tscharvas che ve-
gnan tard igl atun ord il Parc na-

ziunal, digl exteriur ed ils cantuns 
vischinonts cun ina catscha da re-
schia.» In gie all’iniziativa caschu-
nas tenor Brunold aunc in auter 
problem: «Duess l’iniziativa ve-

gnir acceptada vesel jeu gronds 
problems per la catscha grischuna 
da patenta. Nus astgein buc em-
blidar che l’iniziativa «per ina ca-
tscha conforma alla natira ed eti-

ca» dall’Uniun per la protecziun 
dalla selvaschina vegn era en vo-
taziun il proxim temps.»

La populaziun da tscharvas sto vegnir regulada, denter auter per impedir memia gronds donns vid igl uaul e l’agri-
cultura. FOTO H. HUONDER

La «via dalla televisiun»
 � (anr/abc) Ier ha la cumissiun 

da meglieraziun funsila da Laax 
envidau all’emprema badelada 
dalla «via dalla televisiun». Igl 
ei la davos’etappa dil project 
ch’ha entschiet avon 17 onns.  
Bistgaun Capaul ha surpriu siu uf-
feci sco president dalla cumissiun 
da meglieraziun igl onn 2002. 
Dapi 17 onns tgamuna el il pro-
ject che la radunonza communa-
la da Laax haveva decidiu in onn 

avon, ils 5 d’october 2001. Ier ha 
l’interpresa da baghegiar en-
tschiet cul scavament per la da-
vos’etappa dalla meglieraziun 
funsila. Sco Bistgaun Capaul ha 
sincerau ier ha el giu naven 
dall’entschatta tochen oz oreifers 
contacts cun autoritads, planisa-
ders ed impressaris. Ch’il presi-
dent d’ina meglieraziun ha saviu 
menar bunamein 20 onns cun 
success discuors cun purs e si-

gnurs secapescha buca da sesez. 
«Quella meglieraziun havein nus 
saviu realisar senz’impunder in 
franc per proceduras giuridicas», 
confirma Capaul. Il discuors den-
ter purs ei staus meinsvart d’en-
grau al president dalla cumissiun. 
La davos’etappa ch’ha entschiet 
ier ei la 14avla. Il project duess ir 
a fin en in onn e miez.

Augustin Calivers, il menader digl uffeci da baghegiar (sen.), ed il president dalla cumissiun da meglieraziun 
funsila, Bistgaun Capaul, survigileschan dapi 17 onns il project. FOTO A. BEELI

Servetsch d’abunents e da
distribuziun: tel. 0844 226 226

mail: abo@somedia.ch

Nagins donns da 
schelira tar las vignas

 � (rtr) Malgrà la temperaturas 
fraidas da las notgs passadas e per 
part schizunt prugina n’hai dà na-
gins donns tar las vignas en il Si-
gnuradi. Las temperaturas fraidas 
han bain laschà suar ils viticulturs 
en la regiun dal Signuradi. Las 
vignas han numnadamain gia 
chatschà e prugina po donnegiar 
ellas, uschia ch’i na creschan lura 
naginas ivas pli. Tenor il cumissa-
ri da viticultura dal Plantahof 
Hans Jüstrich èn ils viticulturs 
questa giada dentant vegnids da-
vent cun in egl blau. El saja stà ier 
en damaun en la regiun per guar-
dar co la situaziun saja e n’haja 
pudì constatar nagins donns. Dif-
ferents viticulturs hajan mess ora 
chandailas per tegnair chaud lur 
vignas ed in u l’auter haja er envi-
dà ellas. Donns haja quai dentant 
dà tar nagin, uschia Jüstrich. Mal-
grà ch’igl aveva per part schizunt 
prugina. Tenor el saja ina da las 
raschuns persuenter ch’i n’haja 
betg dà donns er stà ch’i saja stà 
sitg. Cura ch’ils chatschs èn sitgs 
pon els numnadamain star ora pli 
fraidas temperaturas che cura 
ch’els èn bletschs. La situaziun sa-
ja dentant en scadin cas stada cri-
tica, declera il cumissari da viti-
cultura. Sch’i fiss stà be in fin dus 
grads pli fraid avess quai segira-
main dà donns, è el persvas.

Bung exaimpel
 � (anr/gns) A Lucerna ò gia li la 

6avla ediziun digl Forum mun dial 
da turissem cun 550 participants 
dad 80 teras. Egn digls temas è sto: 
innovaziun. Igl directour digl fo-
rum Martin Barth è avant onns 
sto manader da Turissem Savo-
gnin ed er siva tgi el è ia davent ò 
el adegna mantignia igl contact 
cun Surses. Barth cunascheva er 
igl product «Quadrin» dalla firma 
Uffer SA, en product innovativ tgi 
ò sa fatg en bung nom. Igl «Qua-
drin» seia igl mi gler exaimpel per 
innovaziun, ò detg Barth.

«In gie caschunass problems alla catscha grischuna»
Robert Brunold, president dall’Uniun cantunala dils catschadurs da patenta, ei perschuadius dalla catscha speciala

CUN ROBERT BRUNOLD  
HA HANS HUONDER / ANR DISCURRIU

 � L’Uniun cantunala dils catschadurs 
da patenta dil Grischun cumbatta l’ini-
ziativa per abolir la catscha speciala. 
Las decisiuns dallas delegadas e dils 
delegai ein stadas claras ils davos 
onns. Pil president central, Robert Bru-
nold da Sursaissa, ei il sistem cun  duas 
parts – pia catsch’aulta e catscha spe-
ciala – secumprovaus. L’alternativa 
fussi ina catscha da reschia cumbina-
da cun cuosts supplementars pil can-
tun.

En rodund duas jamnas decida il su-
veran davart l’iniziativa che vul abo-
lir la catscha speciala. Robert Bru-
nold, essas Vus leds quei mument che 
la votaziun ei ei fin?

Robert Brunold: Il comite da votaziun 
ha entschiet cun sia lavur preparativa 
gia igl uost passau. Dil november ento-
chen uss ei il volumen da lavur s’aug-
mentaus cuntinuadamein. Las davosas 
jamnas essan nus occupai praticamein 
mintga di cun quella votaziun. Per quei 
motiv sundel jeu leds che la votaziun 
s’avischina.

Tgei resultat spitgeis Vus?

Jeu sundel perschuadius ch’il pievel gri-
schun refusa l’iniziativa. Jeu saiel buca 
s’imaginar che votantas e votants accep-
tan in’iniziativa che porscha neginas so-
luziuns concretas ed alternativas tier la 
catscha speciala, priu ora l’introducziun 
d’ina catscha da reschia, vul dir ina ca-
tscha statala.

Dapi si’introducziun polarisescha la 
catscha speciala. Ell’ei sesviluppada 
d’ina catscha da regulaziun fina ad 
ina catscha praticamein ordinaria. 
Quei ei tuttina mai stau la finamira?

Ei constat che la catscha speciala ha adi-
na caschunau discussiuns, denton entei-
fer il ravugl dils catschadurs. Igl ei den-
ton era in fatg ch’il diember d’annun-
zias per quella catscha ei s’augmentaus 
da strusch 1400 ils onns navonta sin 
3400 ils davos onns. Regulaziun fina 
vul buca dir sulettamein reglar il diem-
ber sco tal. Cun ina regulaziun fina eis 
ei manegiau da reducir il diember d’a-
nimals feminins ellas differentas re-
giuns. Tier las tscharvas ei il diember 
d’animals sittai buca mo s’augmentaus 
alla catscha speciala, mobein era duront 
il settember e quei claramein.

Stuess la populaziun da tscharvas bu-
ca vegnir currigida persistentamein a 
bass (ils onns 90 pretendeva la regen-
za grischuna in effectiv maximal da 
10 000)?

Il mument ei la grondezia dalla popula-
ziun da tscharvas segiramein en ina di-
mensiun critica e la finamira d’ina re-
ducziun ei giustificada. Tenor miu ma-
negiar san ins denton buca giudicar la 
grondezia dalla populaziun da tscharvas 
tenor ina cefra fixa. Igl ei impurtont che 
las tscharvas seigien repartidas bein ed 
adattadas al spazi da viver digl unviern. 
Ina buna repartiziun ei vegnida conton-
schida el Grischun entras la protecziun 
dil tschierv cun cruna ed ils plans da 
catscha regiunals. In sustegn persuenter 
dat era la reit dils asils.

Las discussiuns actualas muossan che 
bia glieud ei buca cuntenza cul sistem 
actual e pretenda midadas. Daco han 

ins buca fatg correcturas essenzialas 
ils davos onns per aschia puder tener 
sut controlla la grondezia dalla popu-
laziun dallas tscharvas?

Ils davos onns ein las discussiuns vegni-
das menadas surtut da catschadurs 
ch’han buc acceptau decisiuns democra-
ticas pridas enteifer il cerchel dils ca-
tschadurs. Pertuccont far catscha els 
asils ei vegniu fatg biaras emprovas ils 
davos onns. Igl ei denton semussau che 
buca tuttas mesiras funcziunan e ch’en-
tginas fermas intervenziuns ein buca 
persistentas. Ins astga era buc emblidar 
ch’igl ei buca pusseivel da far correctu-
ras essenzialas il settember damai che las 
tscharvas ch’arrivan pér tard igl atun el 
cantun pon aschia buca vegnir conton-
schidas. 

Daco vegn l’iniziativa cumbattida da 
vus?

La radunonza da delegai ha priu dus 
clars conclus. Ella refusa l’iniziativa. Igl 
onn vargau ei il resultat schizun staus 
unanims. L’iniziativa porscha neginas 
soluziuns co la populaziun da tscharvas 
ha da vegnir regulada persistentamein 
senza catscha speciala el rom da nossa 
catscha da patenta. La populaziun da 
tscharvas viandonta savess mo pli vegnir 
regulada cun ina catscha entras la survi-
gilonza da catscha (catscha da reschia).

Vus pretendis che la catscha cun duas 
parts – pia catsch’aulta e catscha spe-
ciala – seigi secumprovada. Daco ei la 
populaziun da tscharvas lu carschida 
rasantamein ils davos 30 onns dapi 
l’introducziun dalla catscha speciala?

La catscha cun duas parts ei secumpro-
vada ils davos biebein 30 onns. Che la 
populaziun da tscharvas ei carschida sa 
buca vegnir attribuiu alla catscha spe-
ciala. Il diember da tscharvas ei buca 
mo carschius el cantun Grischun, mo-
bein era els cantuns ed exteriur vischi-
nonts. Ils davos 10 entochen 15 onns 
havein nus giu unviarns relativamein 
migeivels cun pauca neiv, excepiu ils 
dus davos unviarns. Las tscharvas han 

bunas cundiziuns da pavel ils meins da 
stad ed atun e van aschia cun buna cun-
diziun e constellaziun els unviarns. 
Quei promova secapescha ina specia da 
selvaschina ch’ha aschia ni aschia gia ina 
buna reproducziun.

Da vossa vart vegn era pretendiu ch’in 
gie all’iniziativa havess per conse-
quenza ch’ins stuess introducir ina 
catscha da reschia che custass bia al 
cantun. Ei dat probabel autras pus-
seivladads da regular la populaziun 
da tscharvas ch’ina catscha da re-
schia?

Sche la catscha speciala vegn scumanda-
da vesel jeu negin’autra pusseivladad da 
regular las tscharvas che vegnan tard igl 
atun ord il Parc naziunal, digl exteriur 
ed ils cantuns vischinonts cun ina ca-
tscha da reschia. Sche l’iniziativa vegn 
acceptada vegn ei buca pli a dar ina ca-
tscha privata sin cavreuls e tscharvas na-
ven digl emprem da november. Sco la 
Dertgira federala ha confirmau ei mo 
pli ina catscha da retschia pusseivla. Ins 
sa regular il settember ed october sulet-
tamein las tscharvas ch’ein lu era facti-
camein cheu. 

Duess l’iniziativa buca vegnir accep-
tada vegn la discussiun concernent la 
catscha speciala a cuntinuar, pertgei 
davart dil cantun ei buca vegniu fatg 
avunda e vegn probablamein era bu-
ca fatg la massa per regular persisten-
tamein la populaziun dallas tscharvas 
egl avegnir. Tgei stuess vegnir fatg te-
nor Vvies manegiar per dumignar sut 
controlla il problem dalla gronda po-
pulaziun da tscharvas? 

Ei constat semplamein buca ch’il can-
tun ha buc interpriu la massa. Tier la re-
visiun dalla lescha da catscha 2006 ei 

l’interrupziun dalla catscha vegnida in-
troducida. Sin proposta dall’Uniun can-
tunala dils catschadurs da patenta dil 
Grischun enconuschin nus dapi igl onn 
2013 las intervenziuns els asils. Ils onns 
suenter ein quellas vegnidas intensivas 
successivamein. Plinavon ei il diember 
da tscharvas ch’ha giu da vegnir sittaus 
vegnius augmentaus massivamein ils 
davos onns. Senza la catscha speciala 
fuss la populaziun da tscharvas aunc bia 
pli gronda. Jeu sundel perschuadius che 
nus essan sin la dretga via cun nies si-
stem da duas parts. Era sche l’iniziativa 
vegn refusada vegn l’uniun cantunala a 
s’engaschar vinavon ch’ei reusseschi da 
sittar dapli tscharvas duront la 
catsch’aulta.

Savens vegn era udiu che la catscha 
speciala seigi lucrativa pil cantun. Per 
quei motiv veglien ins promover ina 
gronda populaziun da tscharvas per 
aschia saver generar ulteriuras entra-
das cun la catscha speciala. Da prin-
cipi constat quei, ni buc?

Igl ei deplazzau ed absurd da crer che 
la populaziun da tscharvas vegni pro-
movida per generar ulteriuras entra-
das. La catscha speciala porta ina sum-
ma da rodund 500 000 francs, gest te-
nor diember da tscharvas ch’ein da sit-
tar. Croda la catscha speciala sche 
maunca quella summa ed ils cuosts per 
ina catscha en tras la survigilonza da 
catscha (catscha da reschia) fussen lu 
avon maun. Gest tenor il diember da 
tscharvas da sittar plidein nus spert da 
dus, treis ni aunc pli biars milliuns 
francs. Aunc ina ga: Las tscharvas 
ch’arrivan digl exteriur ed auters can-
tuns san vegnir reguladas pér cura 
ch’ellas ein cheu.

Sche la populaziun da tscharvas sto 
vegnir regulada per impedir donns 
vid uaul ed agricultura stuess il can-

tun esser leds ch’enzatgi fa quei senza 
aunc schar profitar la cassa statala?

La lescha pretenda ch’il regal da catscha 
porti sesez. Il cantun fa negin gudogn 
cun la catscha. Ei dat onns cun in pign 
deficit ni cun in pign gudogn. Mirau 
sur tuts onns ora porta il regal da ca-
tscha sesez. Catschaduras e catschadurs 
che separticipeschan alla catscha specia-
la pagan ina patenta ed in prezi per kilo 
per mintga animal sittau. In’eventuala 
catscha da reschia stuess vegnir finanzia-
da en emprema lingia entras il regal da 
catscha. Ei savess pia spert dar aug-
ments massivs dils prezis da patentas 
d’autras catschas per aschia saver finan-
ziar la catscha da reschia. Sereducessen 
las entradas da patentas a liunga vesta 
stuess schizun il pagataglia vegnir cla-
maus alla cassa.

Ils davos onns ein il Grischun ed au-
ters cantuns vegni confruntai cun ini-
ziativas ch’han ni che pretendan d’a-
bolir ni da restrenscher la catscha. Co 
vesa igl avegnir dalla catscha grischu-
na ora, cun ni senza quell’iniziativa?

Duess l’iniziativa vegnir acceptada vesel 
jeu gronds problems per la catscha gri-
schuna da patenta. Nus astgein buc em-
blidar che l’iniziativa «per ina catscha 
conforma alla natira ed etica» dall’U-
niun per la protecziun dalla selvaschina 
vegn en votaziun il proxim temps. Ei 
fuss fetg pretensius da cumbatter 
lezz’iniziativa sche nus sperdin cuort 
avon in’autra votaziun. Duess l’iniziati-
va vegnir refusada vegn la catscha gri-
schuna rinforzada. Jeu sperel e spetgel 
che quella decisiun dil pievel vegni era 
acceptada da quellas e quels che cum-
battan la catscha speciala e che las ca-
tschaduras ed ils catschadurs mondien 
silsuenter units el secund cumbat da vo-
taziun.

Robert Brunold presidiescha l’Uniun cantunala dils catschadurs da patenta dil Grischun. El ei perschuadius che la catscha speciala ei la suletta soluziun per saver dar il damogn 
alla regulaziun dalla populaziun da tscharvas. FOTO H. HUONDER

Sundel leds che la 
votaziun s’avischina

Cun la catscha 
 speciala essan nus 

sin la dretga via

Regal da catscha  
sto purtar sesez

In gie caschuna 
 problems alla 

 catscha grischuna

Pro Raetia – midadas en suprastanza
Inscunter da commembers a Sargans

 � (cp) Ils commembers da la Pro Rae-
tia (PR) èn s’inscuntrads sonda passa-
da a Sargans a la radunanza annuala. 
Els han elegì ina nova commembra da 
suprastanza e stuì prender cumià da 
trais meritaivels suprastants.  I haja dà 
– tenor il president da la PR Johannes 
Flury – ina gronda midada en conse-
quenza da la demissiun da trais supra-
stants, stads blers onns en uffizi: Agathe 
Bühler-Flury, Not Janett e Peter Rieder. 
Els hajan influenzà fitg la realisaziun da 
numerus projects. 

Tranter quels s’audan la confundazi-
un da l’Institut per la perscrutaziun da la 
cultura a Cuira, il Forum economic gri-
schun e la Fundaziun Chasa Rosengarten 

a Crusch (Grüsch). Da nov entra en su-
prastanza Lucrezia Furrer. Ell’abitescha 
a Favugn ed è stada blers onns activa sin 
il champ dal sana dadesser. 19 onns ha 
ell’appartegnì a la suprastanza commu-
nala da Favugn – il davos sco presidenta 
communala. 

Ultra da l’elecziun da Furrer èsi era 
stà da re eleger il president da la PR Jo-
hannes Flury. Las tschernas èn succedi-
das per acclamaziun. 

Da las activitads da l’onn passà ha il 
parsura Flury allegà la participaziun a 
l’elavuraziun dad in mussavia cultural – 
quai che succeda sut l’egida da l’uffizi da 
cultura. I na saja betg adina simpel da 
distinguer tranter auta cultura e tala dad 

amaturs, siond omaduas giustifitgadas. 
Las ulteriuras fatschentas n’han betg dà 
discussiun ed èn vegnidas approvadas 
unanimamain. 

Suentermezdi han ils commembers 
da la PR visità la gallaria d’emprova a 
Hagerbach sper Sargans nua che spezia-
lists han preschentà ils divers secturs da 
testar dal menaschi.

L’associaziun Pro Raetia è vegnida 
fundada 1949. La finamira oriunda è 
stada da sustegnair il Grischun ch’era da 
lez temp economicamain flaivel suenter 
la guerra ed al dar ina vusch. Oz pre-
schenta ella ideas, porscha forums da 
discus siun cun la finamira da stimular 
da s’engaschar persuenter.

Ils trais suprastants demissiunants: Peter Rieder, Agathe Bühler-Flury e Not Janett (da san.). MAD

 CARICATURA L. FLEPP

In perschuadiu «GIE» all’iniziativa  
per dismetter la catscha speciala

Igl emprem stoi jeu far in cumpliment 
als iniziants ch’han stuiu ir ina via fetg 
carpusa. Dapi che l’iniziativa ei vegnida 
lantschada ha ei cuzzau buca meins che 
sis onns. D’engraziar eis ei per quella 
 liunga procedura bia a cusseglier guver-
nativ Mario Cavigelli. Sche lez havess 
orientau ils deputai sur dalla brev ch’el 
haveva survegniu digl Uffeci federal digl 
ambient havess quei probabel spargnau 
dabia dagrettas e daners als iniziants. Da 
schar gir mei ei il secuntener da signur 
Cavigelli viers ils iniziants sco era en-
viers ils deputai ed igl entir pievel gri-
schun staus fetg arrogants, detg cun in 
plaid ha el teniu nus tuts per tappaloris.

Ed ussa tier la caussa. Ils adversaris 
dall’iniziativa pretendan caussas che 
constatan semplamein buc. Ei vegn pre-
tendiu ch’ei seigi buca pusseivel da sit-
tar il diember necessari duront la ca-
tscha aulta ordinaria. Daco ch’igl ei bu-
ca pusseivel da sittar il diember necessa-
ri duront la catsch’aulta san ins declarar 
cun paucs plaids. Duront la catscha il 
settember ein circa 50% dils animals 
che fussen da sittar schurmegiai, in 
grond diember sesanfla els asils (asils bia 
memia gronds). Il cantun venda varga 
5000 patentas e dasperas vegn ei dau a 
mintga catschadur in bellezia cudischet 
cun massa camonds e scamonds.

Ils catschadurs astgan buca sittar du-
ront la catsch’aulta ils animals ch’ei fuss 
da sittar per contonscher il diember che 
fuss necessaris. Dus meins pli tard du-

ront la criua catscha speciala vegn ei cu-
mandau da sittar ils animals ch’ein 
schurmegiai duront la catscha il settem-
ber. Talas prescripziuns catastrofalas sa 
il cantun far mo per catschadurs.

L’Uniun dils catschadurs da patenta 
dil Grischun, l’Uniun dils purs gri-
schuns, l’organisaziun forestala Selva 
han fundau communablamein in comi-
te encunter l’iniziativa d’abolir la ca-
tscha speciala. Sch’ins patratga vid 
temps vargai ein quellas organisaziuns 
sura numnadas buca stadas adina aschi 
unitas.

L’organisaziun forestala Selva fa im-
mens quitaus per igl uaul, dasperas eis 
ei mussau si clar e bein ch’igl uaul pren 
tier onn per onn. Jeu sai seregurdar fetg 
bein che biaras vischnauncas dil Gri-
schun havevan in cavrer, grondas mun-
taneras cauras pasculavan els uauls e sin 
las pastiras e tut funcziunava dètg bein, 
malgrad che la caura era igl inimitg dils 
uauls. Aschia ch’ins astga dir cun buna 
cunscienzia che 95% da quei che vegn 
perdegau dall’organisaziun forestala 
Selva partenent ils donns vid igl uaul 
entras las tscharvas ei praulas. Miu mei-
ni ei clars, sittar las tscharvas duront la 
catsch’aulta e buc il december cura 
ch’ellas sesanflan gia en las zonas da 
 ruaus.

Cun quellas zonas da ruaus eis ei 
aschia tochen ils 20 da december, du-
ront la catscha speciala san ins traversar 
quellas zonas cun auto, sittar senza re-

mischun dretg e seniester sin vaccas e 
vadials, ei vegn buca mazzau mo la vac-
ca, mobein era il vadi el venter dalla 
mumma. Dus dis suenter che quella 
criua e brutala ca tscha speciala ei varga-
da astga in sempel viandont buca cami-
nar tras quellas schinumnadas zonas da 
ruaus. Schiglioc vegn el punius cun in 
savurus castitg, cheu san ins mo sedu-
mandar en tgei mund che nus vivin. Pli-
navon vegn ei pretendiu che las tschar-
vas dallas tiaras cunfinontas vegnien pér 
tard igl atun tier nus el Grischun. Era 
quei sa buca con star. L’Austria ha gia da-
pi plirs onns da sbatter cun la tubercu-
losa ed il Grischun ha tochen uss aunc 
buca giu in soli sulet cass da tuberculo-
sa. Aschia ch’era quei ei pretensiuns che 
s’audan el cudisch da praulas. Mei a vo-
tar, sche la catscha speciala vegn dismes-
sa va ei mo meglier cun ils animals e for-
sa schizun cun ils catscha durs.

Sco finiziun interessass ei mei zun 
fetg tgi che paga tut ils cuosts ch’ils in-
iziants han giu ils davos sis onns cun ir 
quella stentusa via tochen Losanna ed 
anavos. Ei quei forsa signur Cavigelli ni 
forsa schizun il cantun Grischun (il 
pagata glia). Lein sperar ch’era quella da-
monda vegni rispundida baul ni tard. 
Jeu sperel mo ch’ils iniziants stoppien 
buca pagar sezs, ton sco jeu sai seregur-
dar ha ei adina giu num: «Quel che spi-
arda avon der tgira sto pagar.» Lein spe-
rar ch’ei seigi aschia. Jeu dubetel denton 
fetg. Augustin Tenz, Glion

Na all’iniziativa catscha speciala
L’iniziativa per abolir la catscha supple-
mentara vul buca metter giu la catscha 
da patenta grischuna. Ella fa encunter la 
lescha da catscha dil Grischun ch’ha 
francau dapi igl onn 1989 il concept da 
dus scalems ni catschas per regular il 
diember da tscharvas e cavreuls ed aschia 
encunter il sistem ch’ei secumprovaus pil 
pli cumpleinamein.

Cheu lessel jeu citar ils plaids dil cus-
seglier dils stans Stefan Engler ch’ei sez 
catschadur: Pertgei reparar enzatgei ch’ei 
insumma buc empaglia. Tier nus pren la 
populaziun da tscharvas tier onn per 
onn per ina tiarza. Quei ein tier ina 
popula ziun da 16 500 tscharvas la pri-
mavera ina carschen da ca. 5500 vadials. 
La stad havein nus spazi avunda e pasti-
ras en las alps, aschia ch’ei dat negins 
problems. In problem vegn ei pér il pro-
xim unviern. Il plaz en loghens schurme-
giai e nundisturbai che porschan in sur-
viver sco era schurmetg ei deplorabla-
mein limitaus. Il pensum dalla planisa-
ziun da catscha ei  da procurar per lo-
ghens da viver che secumportan culs ani-
mals ch’ein presents el temps d’unviern 
e quei per aschia da spazis da viver sup-
plementars pigl interess dall’agricultura 
ed economia forestala. Ils animals selva-
dis e buca la catscha duein esser el cen-
ter dallas perscruta ziuns. La populaziun 
dils animals duess esser reglada e duei 
haver la dretga pusseivladad da viver 
avon ch’igl unviern arrivi. La dretga cat-
scha procura ch’ils ani mals che van els 
territoris d’unviern hagien in pli segir 
surviver. Robustas populaziuns  duessen 
esser il cass entras ina buna populaziun 
mesauna e gronds sfozs da sittar animals 

giuvens. Quella constata ziun ecologica 
vala aschibein per l’economia forestala 
sco era per l’agricultura,  medemamein 
sco tier la catscha. L’ecologia pretenda 
denton ch’ins observi la populaziun sco 
era il da viver dils ani mals selvadis en ge-
neral e buca mo in sigul animal. Igl ani-
mal s’auda pia el center dallas pondera-
ziuns e buc il catschadur.

Ils iniziants encunter la catscha sup-
plementara pretendan che la catsch’aulta 
da treis jamnas e quater dis supplemen-
tars meini ad in resultat acceptabel e quei 
malgrad il temps da copulaziun ed ora-
vontut il temps ch’ils animals ein aunc 
buc els territoris da viver digl unviern e 
nua ch’els savessen vegnir reduci tenor 
plan avon maun. Sche l’iniziativa encun-
ter la catscha supplementara ve gness ac-
ceptada fuss il cantun obligaus da procu-
rar per persunas (survigilonza) ed extra 
scoladas per far ina catscha extra pigl in-
tent dalla planisaziun avon maun. Cheu-
tras vegness tal proceder naturalmein 
cumbinaus cun enorms cuosts entras ex-
tra catschas specialas e talas ch’ins fuss 
nunpusseivel el cass dad exequir regular-
mein. Ils cuosts per tala catscha fussen 
enorms e vegnessen naturalmein surpri 
dil cantun e dils pagataglias. Quei proce-
der lessen aschibein ils catschadurs sco 
era ils pagata glias segiramein buc.

Cheutras sperel jeu ch’era ils buca ca-
tschadurs laschien viver la sauna raschun 
sco era la catsch’aulta en duas fasas e vo-
teschien cun in clar na encunter l’inizia-
tiva. Segir vegn il cantun a midar certs 
artechels en favur dils catschadurs, era 
sche la catscha vegn exequida sco tochen 
dacheu. Norbert Vinzens, Sedrun

